
Maktabgacha yoshidagi bolalarni o'qitish o'ziga xos xususiyatga ega. Maktabgacha yoshida 

bajarilishi kerak bo'lgan vazifalar hal qilinmasa, maktabda o'qitish muvaffaqiyatli bo'lmaydi. Shu 

sababli maktabgacha ta'lim yoshidagi bolalarni o'qitishning muhim vazifasi matematik 

abstraktlashlar bilan aniq borliq orasidagi bog'liqlikni ta'minlaydigan bilim va harakatlarning oraliq 

saviyasini shakllantirishdan iborat bo'lishi kerak. 

Maktabgacha yoshidagi bolalarni o'qitishda matematik bilimlar tarkibini tekshirish tenglik-

tengsizlik, qism-butun munosabatlari, bilvosita tenglashtirish sanoq va arifmetik amallarni to'liq va 

ongli o'zlashtirish uchun asos bo'ladigan sodda masalalar va munosabatlarning o'zidan iborat 

ekanini ko'rsatdi. Bu munosabat va masalalarni (ularning eng sodda shakllarini) bolalar 3 yoshdan 

boshlab tushuna boshlaydilar. Ular bunday mashg'ulotlarga katta qiziqish bilan yondashadilar, 

xuddi shu yerning o'zida o'zlashtirganlari (tenglik, qism-butun va hokazo munosabatlari)ni 

o'yinlarga ko'chiradilar, turmushda amaliy ishlar qilishda foydalanadilar, bir-birlariga (katta va 

tayyorlov guruhi bolalari) shunga o'xshash masalalarni taklif qiladilar. 

Katta guruhda bolalarni sanoqqa o„rgatish davom ettiriladi. 10 ichida miqdor sonlarni ham, tartib 

sonlarni ham ishlatish malakasi mustahkamlanadi. Bolani «Qanday?» (buyumning sifati, alomati 

haqida: yashil, katta, dumaloq); «Qancha?» (buyumning miqdori haqida); «Nechanchi?» 

(buyumning boshqa buyumlar orasidagi o„rni tartib son bilan aniqlanadi, masalan, beshinchi) kabi 

savollarni farq qilgan (differensial) holda tushunishga o„rgatish muhimdir. Bolalarda sonlar 

orasidagi bog„lanishlarni shakllantirish davom ettiriladi: har bir keyingi son oldingisidan katta, 

oldingisi keyingisidan kichik. Shu asosda yonma-yon turgan sonlar orasidagi munosabatlar haqidagi 

tasavvurlar o„zlashtiriladi: har bir keyingi son oldingisidan bitta ortiq, har bir oldingi son esa 

keyingisidan 1 ta kichik. (5, 6 dan 1 ta kichik, 6, 5 dan 1 ta katta, 6, 7 dan.1 ta kichik). 

Bolalar bir son ikkinchisidan 1 ta kichik (yo katta) ekanini o„zlashtirganlaridan keyin, ularga agar 

kichik songa 1 ni qo„shilsa, keyingi katta son hosil bo„lishini, agar katta sonni 1 ta kamaytirilsa, 

kichik, ya‟ni oldingi son hosil bo„lishi tushuntirib beriladi. Sonlar orasidagi bog„lanish va 

munosabatlarning hammasi buyumlar guruhlarini taqqoslash asosida tushuntiriladi. Bunday 

mashqlar jarayonida tarbiyachi «qancha edi?», «qancha qo„shishdi (ayirishdi)?, «qancha bo„ldi 

(qancha)?» kabi savollardan foydalanadi. 

Katta guruhda bolalarga har bir son o„z ichiga ma‟lum sondagi birliklarni olishi haqida bilim berish 

zarur. 5 ichidagi sonlarning birliklardan iborat tarkibi haqidagi tasavvurlar ham aniq misollarda 

shakllantiriladi. 

Bolalar buyumlar guruhlarini, ularning belgilari, sifati bo„yicha tahlil qilishga, so„ngra sonning 

birliklarini aytishga o„rgatiladi. Masalan, tarbiyachi stol ustiga har xil rangdagi 4 ta kubchani 

qo„yib, kublar nechta?; qanday rangdagisi nechta?, deb so„raydi. Oxirgi savol buyumlar miqdorini 

ularning ranglari bo„yicha tahlil qilishga yo„naltiradi: «Qaysi rang.dan nechta?» – 1 ta qizil, 1 ta 

ko„k, 1 ta sariq, 1 ta yashil». – «Hammasichi?» – «Hammasi 4 ta kub» – «Demak, 4 – bu 1, 1, 1 va 

1. Shundan keyin yana bolalardan sonning birliklarini, so„ngra sonning o„zini aytish so„raladi (1,1,1 

va 1 – bu 4). 

Katta guruhda bolalarda tartib sonlardan foydalanish malakasini rivojlantnrish davom ettiriladi. 

Bola shu yoshda ham ko„pincha sonning tartib qiymatini miqdor qiymati bilan almashtirib 

yuboradi. Shu sababli bolalarga tartib sonning mohiyatini ochib berish, miqdor son har doim ham 

tartib son bilan ustma-ust tushavermasligini ko„rsatish, tartib son esa har doim buyumlarning 

ma‟lum miqdorini bildirib turishini ko„rsatish kerak. Tartib sanoqni kiritishga qadar bolalarga 

«qancha»? degan savolga javob berishda faqat chapdan o„ngga qarab sanashnigina emas, balki 

o„ngdan chapga qarab ham, o„rtasidan boshlab ham sanash mumkinligini, qator emas, boshqacha 

joylashtirilgan buyumlarni istalgan buyumlardan boshlab sanash mumkinligini ham ko„rsatish 

kerak. 

Bolani o„z tevarak-atrofidan tengliklarni topish bo„yicha mashq qildirish zarur. (Bolalar stol 

atrofida 2 tadan, 4 tadan o„tirishibdi, stollar qatorga bittadan qo„yilgan, har qaysi stol yonida 2 tadan 

kursi (stul) turibdi. Har qaysi shkafchada 5 tadan sochiq bor va h. k.) 

Katta guruhda bolalarning biri ko„proq, biri kamroq joy olganda ham buyumlar guruhlari teng 

bo„lishi mumkinligi haqidagi tasavvurlari mustahkamlanadi. Tarbiyachi flanelegrafga (doskaga) 

uchburchaklar va kvadratlarni bir-birining tagiga qo„yadi, bolalar ularning miqdorini aniqlaydi (5 va 

5). Shundan kenin tarbiyachi uchburchaklarni boshqacha qo„yadi; ularni sanab chiqish va dastlabki 

miqdor o„zgargan yoki o„zgarmaganligini aytishni so„raydi: endi kvadratlar va uchburchaklar 

nechtadan bo„ldi; nima o„zgardi (uchburchaklarni boshqacha qo„ydingiz, endi ular ko„proq joy 

oldi). 

«Kvadratlar o„shancha – 5 ta ekani ko„rinib turishi uchun ularni qanday qo„yish (ustiga qo„yish yoki 

yoniga qo„yish) mumkin?» – deb so„raydi tarbiyachi oxirida. Boshqacha vaziyatdan ham 

foydalanish mumkin: kvadratlarni uchburchaklar tagiga bittadan oralatib qo„yish va bolalarga 

bunday savollarni berish mumkin: U yoki bu shaklning miqdori o„zgardimi? Kvadratlar va 

uchburchaklar nechtadan? Ular 5 tadan ekanini qanday tekshirish mumkin? (Sanash, bir-birining 

ostiga qo„yib chiqish). Bolalarga to„g„ri usullardan foydalanib 3, 4, 5 sonlarining hosil bo„lishi bilan 

tanishtirish va bu sonlar doirasida sanashni o„rgatish: bir qator qo„yilgan predmetlarni sanab, sonni 

tartib bilan aytish, sonni ot bilan moslashtirib, oxirgi sonni sanalgan predmetlarga taaluqli qilib 

aytish, masalan, “Bir, ikki, uch, - hammasi bo„lib uchta qalam”, “Bir, ikki, uch, to„rt - hammasi 

bo„lib to„rtta qalam” tarzida. 3, 4, 5 sonlari doirasidagi sonli kartochkalar bilan tanishtirish. 

Bolalarga 3, 4, 5 gacha bo„lgan sanoq va tartib sonlarni o„rgatish, “Qancha?”, “Qaysi?”, 

“Nechanchisi?”, “Sanoq bo„yicha nechanchi?”, “Nechanchi o„rinda?”, “Hammasi bo„lib nechta?” 

savollariga javob berib, sanoq va tartib sonlardan to„g„ri foydalanishni o„rgatish. Bolalarga 

predmetlarning ikki guruhini qiyoslashni mashq qildirish va taqqoslashni o„rgatish, masalan (“Bir, 

ikki, uch, to„rt, besh – hammasi bo„lib beshta koptok", “Bir, ikki, uch, to„rt – hammasi bo„lib to„rtta 

kubik. Beshta ko„p, to„rtta kam. Koptoklar kubiklardan bitta ko„p ekan”). 5 gacha bo„lgan sonni 

o„zidan kichik bo„lgan ikkita songa (buyumlar misolida) ajratish. Masalan, “Senda 5 ta olma bor, 

ikkitasini ukangga berding. O„zingda nechta qoldi?” degan savol bilan murojaat qilish. 

Predmetlarning kam guruhiga etishmagan predmetni qo„shishni yoki ko„p guruhdan bitta ortiqcha 

predmetni olishni va guruhlar o„rtasida bir xil miqdordagi har xil predmetlardan iborat tenglik hosil 

qilishni o„rgatish. (“Kartochkaning yuqori qatorida uchta anor, pastki qatorida to„rtta olma, anorlar 

olmalardan bitta kam. Agar yana bitta anor qo„ysak anorlar va olmalar soni teng bo„ladi”). 4 yoshli 

bolalarni o„qitishning asosiy vazifasi ularni to„g„ri usullardan foydalanib, 5 ichida buyumlarni, 

tovushlarni, harakatlarni sanashga o„rgatishdir. Dastlabki mashg„ulotlarda tarbiyachi sanash 

namunasini ko„rsatib o„zi sanaydi, bolalar esa u sanagan buyumlarning umumiy miqdorinigina 

aytadilar, ya‟ni sanoq jarayonini tarbiyachi o„z zimmasiga oladi, sanoq natijasini bolalar aytishadi. 

Sanoqqa o„rgatish bir-birining ostiga paralel joylashgan 2 qator buyumlar guruhini taqqoslash 

asosida tuziladi. Taqqoslanuvchi guruhlar yonma-yon turgan sonlarni ifodalashi kerak: 1 va 2, 2 va 

3, 3 va 4,4 va 5. Bu natural qatorning har bir keyin (oldin) keladigan sonining hosil bo„lish 

prinsipini o„zlashtirish uchun ko„rsatmali asos hosil qiladi, bolaning bir to„plam bir son bilan, 

ikkinchi to„plam boshqa son bilan atalishini tushunishga yordam beradi. Masalan, tarbiyachi sanoq 

zinasi (narvoni)ning pastki pog„onasiga 2 ta buyum (2 ta archa) qo„yadi, ular ni qayta sanaydi, 

bunda bolalar e‟tiborini natijaviy songa qaratadi. Shundan keyin ustki pog„onaga archalar ustiga 

aniq mos keltirib boshqa buyumlarni (2 ta olmaxonni) qo„yadi. 

Ularni sanaydi, bolalarga miqdoriy munosabatlarni (2 ta olmaxon va 2 ta archa, archalar va 

olmaxonlar miqdori tengdan) namoyish qiladi. Shundan keyin tarbiyachi ustki pog„onaga yana bitta 

olmaxon qo„yadi va darhol miqdoriy munosabatlarni aniqlaydi: «Olmaxonlar ko„paydimi yoki 

kamaydimi?» - «Ko„paydi». Bolalar «ko„pni» juda yaxshi ko„radilar. «Bitta olmaxonning jufti yo„q, 

olmaxonlar ko„p, archalar esa kam. Archalar 2 ta, olmaxonlar nechta? Sanab chiqish kerak». 

Tarbiyachi sanaydi: “Bir, ikki, ...”. Shundan keyin yangi so„z – uch sonini aytadi. (Hammasi bo„lib, 

3 ta olmaxon) Tarbiyachi qo„lini aylantirib ishora qiladi, bu ishora – uch soni sanab chiqilgan 

uchala olmaxonning hammasiga tegishli ekanini bildiradi, shundan keyin xulosa chiqaradi: “Jami 

olmaxonlar uchta”. Bolalardan olmaxonlar qanchaligini takrorlashni so„raydi, darhol ularning 

e‟tiborlarini sonlardan qaysilari katta, qaysilari kichik ekaniga qaratadi: “Uch ikkidan katta, ikki 

uchdan kichik. Uch katta, ikki esa kichik”. Bolalar bunga ko„rsatmali ishonch hosil qiladilar. Ular, 

agar guruhlardagi buyumlar tengdan (baravardan) bo„lsa, ularning miqdori bir xil sonning o„zi bilan 

belgilanishini ko„radilar (2 ta olmaxon va 2 ta archa), agar 1 ta buyum olinsa (qo„shilsa), buyumlar 

kam (ko„p) qolishini va guruh yangi son – uch bilan belgilanishini ko„radilar. Bolalar har bir son 

buyumlarning ma‟lum miqdorini belgilashini tushuna boshlaydilar.  

